
Inatsisartut suleriaasianni § 33, imm. 1 naapertorlugu matumuuna aalajangiiffigisassatut 

siunnersuut imaattoq saqqummiuppara: 

 

Ilinniagaqartut 16-it 25-illu akornanni ukiullit kalaallisut oqaaseqartut, meeqqat 

atuarfiannit anillutik ilinniakkamik ingerlatsisinnaanerat anguniarlugu, ilinniarfiit 

sorliit annertuumik aningaasartuuteqarfiunngitsumik isersinnaanermut 

piumasaqaataasa ilinniartitsissutillu ilinniartunut kalaallisut oqaasilinnut 

nalimmassarneqarnissamut piukkunnaateqarnerannik misissuinermik UPA 2018-imi 

saqqummiunneqartussamik Naalakkersuisut peqquneqarnissaat pillugu Inatsisartuni 

aalajangiiffigisassatut siunnersuut.  

(Inatsisartunut ilaasortaq Mimi Karlsen, Inuit Ataqatigiit) 

 

 

Tunngavilersuut: 

Meeqqat atuarfiannit soraarummeertut amerlanerujuartuinnartut ilinniakkamut 

ingerlaqqittarput, tamannalu nuannaarutissaavoq. Inuusuttulli 16-it 25-illu akornanni ukiullit 

akornanni meeqqat atuarfiannit soraarummeernermik kingorna ilinniagaqalersarnatillu 

suliffeqalertanngitsunik peqarpoq – 2014-imilu taakku 16-it 25-illu akornanni ukioqartut 38 

procenteraat. Aningaasaqarnermik Siunnersuisooqatigiit 2016-imut nalunaarusiaanni 

innuttaasuut 17-it 64-illu ukioqartut akornanni 39 procentit meeqqat atuarfianni atuarnermit 

qaffasinnerusumik ilinniagaqartutut nalunaarsorneqarput. 

 

Suli amerlanersut ilinniagaqalernissaat qulakkeertariaqarparput, tamanna suliffeqarnermut 

patajaannerusumik attaviliisarpoq, innuttaasunullu inuiaqatigiinnullu tamanut iluaqutsiisarluni. 

Eqimattami tassani amerlasuut meeqqat atuarfianni atuarnermit qaffasinnerusumik 

ilinniagaqalersannginnerannut qallunaat oqaasiini piumasaqaataasumik 6-imik, 

karakterileeriaaserluunniit nutaaq naapertorlugu E-mik karaktereqannginnerat pissutaalluni 

ilinniagaqalinngitsoortartut isumaqarpunga.   

 

Ilinniagaqartut ikippallaarnerannut qallunaat oqaasiinik piginnaasakinneq annertuumik 

patsisaasoq isumaqarpunga. Qallunaat oqaasii inunnguuseralugu oqaaserinngikkaanni, 6-imik 

E-milluunniit karaktereqarniarneq ajornakusoorneruvoq.  

 

Kalaallit Nunaanni peroriartortut amerlasuut qallunaat oqaasiinik sungiussineq ajorput, 

qallunaatulluunniit oqaasilinnik ilinniartinneqarsimasuusarnatik. Taamaammallu meeqqat 

atuarfianni qallunaat oqaasiini soraarummeernermi naammaginartumik karakterinnanniarnerup 

ajornakusoornerusinnaanera takorloorluarsinnaavarput. 

 

Meeqqat pisinnaatitaaffiinik ilinniartittarpavut, Nakuusalu qarasaasiat atorlugit inuit 

naapittarfiisigut pissutsinik paasititsiniaanermik ingerlatsivoq. Atuartitaanissamullu 

pisinnaatitaaneq pisinnaatitaaffinnut ilaavoq. Meeraq qallunaat oqaasiinik naammaginartumik 

piginnaaneqarninni pissutigalugu ilinniarsinnaanermut mattunneqaraangat, meeqqat 

pisinnaatitaaffii unioqqutinneqarsinnaasarput. Nunatsinni meeqqat inuusuttullu ilinniakkamik 

aallartitsisinnaaneranut aporfissiuiuaannarsinnaajunnaarpugut. Kalaallisuinnaq 

oqaaseqartuugaluarluni allanik pitsaasunik angusaqartoqarsinnaavoq, taamaalillunilu 

ineriartornissamut periarfissat nukittorsarneqarlutik.  

Taamaammallu innuttaasut kalaallisut oqaasillit amerlanerusut iliniagaqalernissaannik 

Naalakkersuisut suliniuteqarnissaat pillugu siunnersuutiga matumuuna saqqummiuppara.   

 

 

Aningaasatigut allaffissornikkullu pisortanut kinguneqaatit: 

Misissuinermik ingerlatsineq nutserinerlu AC-fuldmægtigip ukiup affaani sulineranik 

qaangiissanngitsoq naliliutaavoq. Naliliinermi paasissutissat misissuinermi atorneqartussat 

amerlanerit pigineqareernerannik ilimagisaqarneq toqqammavigineqarpoq.  

  

 

Aningaasatigut allaffissornikkullu namminersorlutik inuussutissarsiortunut 

kinguneqaatit: 

Soqanngilaq 

 

Aningaasatigut allaffissornikkullu innuttaasunut kinguneqaatit: 

Soqanngilaq 

 

 

 

 

 


